
131

Ma de l’erboo montâ in sciä formaggetta,

Assettâseghe sciù d’Oieda a pao,

Stâghe in pê drito o inverso in sciä sûcchetta,

Fermo comme ghe staiva ûn angeo o ûn diao,

E fâ mill’atre scene e fâla netta

O l’ëa questo ô buxilli, questo ô guao,

E appunto quand’ô va pe fâ l'axillo

Comme ô façeiva ô so emolo, ô fa pillo.

De l’erboo a çimma lê ô l’agguanta, ô a ten,

Co-e die e co-i denti, ô me fa ûn sforso doggio

Pe assettâseghe sciù, e ô no riesce ben;

Ghe scûggia aôa ûn carcagno, aôa ûn zenoggio,

E aôa ô sente, che ghe molla e moen,

E sentindo fra ä gente ûn gran mormoggio

Pe-a verghêugna ô se sforza ancon de ciù,

Ma ô perde l’equilibrio e ô cazze zù.

Ma mentre a preçipizio in zù ô derrûa

Co-e brasse larghe, ô s’è inganciôu pe sorte

Do barco stesso ne l’attressatûa;

E ô s’acciappa a duî cavi e ô se ten forte;

Coscicchè con meno impeto e premûa

Vegnindo zù da basso ô schiva a morte,

O quarche rottûa d’osse quæxi çerta,

E ô se trêuva in pê drito in sciä coverta.

O pericolo corso ne-a cascata,

E l’imprescion che n’è restôu ne-a gente,

Aveivan reiso per allôa Zapata

E da-i fischi e da-i ûrli affæto esente,

Urli e fischi dovûi ä so risata

Riguardo a Oieda ingiûsta e impertinente.

Ma questo intanto proclamôu da lotta

Vinçitô ô monta a bordo ûn’atra votta.

